
Bezatu gabeko espazio naturala 

Etiopia telebistan ateratzen dena baino gehiago da. Ibai eta aintzira ederrak ditu, baina egia da munduko herri pobreenek dituzten arazoak ere badituela Etiopiak, hiesa da arazo handienetariko bat. 

Alfonso Nuñez 

Uhaina Atxotegi 

Etiopia 

Etiopiak ibai eta aintzira izugarriak ditu, eta edozein hazi, landare edo fruitu hazten den lur kolore-gorri aberatsez estalia dagoen herria da, biztanle bakoitzeko behi bat daukate gutxienez...eta, horrez gain, aitortu beharra dago, egia da telebistan edo komunikabideetan hamaika aldiz entzuten duguna; ez dugu nehor engainatuko, munduko herri pobreenek dituzten arazoak ere baditu Etiopiak. 

Goizeko ordu batak jota iritsi ginen Addis Abeba hiriburura. Beste hainbat bidaitan egin izan ohi dugun gisara, aireportuan gelditu ginen lotan, bidaiako lehen egunsentia ikusi zain. Lehen egunsenti hartan, zeren bidaldian zehar ia egunero 05:30ean jaiki baikinen, herrian barna alde batetik bestera eraman behar gintuzten autobusak hartzeko. 

Iparreranzko norabidea hartuz hasi ginen, Dejen herrira iritsi arte. Afrikako bizitasunarekin topo egin genuen segidan: haurrez inguraturik barneratu ginen kaleetan, jauzika eta irribarreka lagundu gintuzten txoko guztietara; adinduek kuriostasun handiz eta begirada sakonez so egiten ziguten; etxeko animaliak nonahi topa daitezke han, kaleen jabe nagusi dira, bai zakurrak, oiloak, behiak, katuak, eta batik bat ahuntzak. Horrez gain, biltegietan ondo ordenaturik gorde beharrean, kalean barreiaturik ageri ziren salgaiak. Musika nahikoa astuna oso ozen jarria zuten karriketan, eta iskanbila horretaz guztiaz gain, gu geu. 

Bidaiak aurrera egin ahala ohartu ginen nola lotarako aukeratu genituen hotel xumeak gauetan putetxe bihurtzen ziren. Sexua eta, ondorioz, prostituzioa etiopiarren eguneroko zeregina da. Ez da atzerritarrentzako zerbitzua, barne kontsumorakoa baizik. 

Gure bidaiak Bahar Dar alderantz jarraitu zuen: Tana lakuaren ondoan dagoen herri zaratatsua dugu, eta han sortzen da hain zuzen ere Nilo Urdina. Nilo Urdina Etiopian sortzen da eta ondoren Nilo Txuriarekin Jartum-en (Sudan) elkartzen da; batera jausten dira Egiptoko lurretan barrena. 

Tana aintziraren uretan sakabanaturik daude hainbat uhartetxo, eta haietan monasterio ortodoxo arkaiko dezente dago. Gune erlijioso horietan sartzea debekaturik dute emakumeek. Hara joateko, berriz, ontzi bat alokatu behar da; haren alokairuak, gehi txalupazainari ordaindu beharrekoak, etiopiar baten hiru eguneko mantenuak adina balio zuen . 

Iritsia zen garaia. Goiz jaiki eta asfaltatu gabeko bideetan barrena eraman behar gintuen autobus zoragarri haietako bat hartzekoa. Bero izugarria egin arren, bai kanpoan bai autobusetan, leihoak beti itxirik izan ohi ituzte etiopiarrek; aire zirrikitu bat bera ere ez dute sartzen uzten. Oso hozberak zirela pentsatu genuen hasiera batean, baina argudio hark ez zuen logika handirik. Egunak pasa ahala, etiopiarren artean hiesak duen portzentaje handiaz jabeturik, katarrorik ez harrapatzeko egiten zutela ohartu ginen. Hiesa duten gaixoek, marranta arin bat harrapatu orduko, defentsarik ez dutenez, hil egiten dira berehala; eta Etiopian hemen baino lehenago. Etiopian handiak dira hies portzentajeak; biztanleen %30 gaixotasun horrek jota daude. 

Lalibela herrira iritsi ahal izateko, autobusean bi egun pasa behar izan genituen eta beste egun erdi kamioi batean. Kamioietako salgaien gainean bidaiatzeak duen gauzarik politena da, hain zuzen, han doazenen artean sortzen den adiskidantza. Hitz bat bera ere ezin zen ahoskatu, haizearen hotsak eragotzi egiten baitzuen edozein elkarrizketa: alabaina, kamioiaren atzealdean gindoazen bidaiariok elkar zaintzen genuen une oro, baten batek oreka galdu eta lurrera eroriz gero, altxatzen laguntzeko bada ere. 

Lalibelan ikusi genituen atzerritarrak aurreneko aldiz. Ez zegoen motxiladun bat bera ere. Gidari bat, txoferra, sukaldaria eta 4x4 bat alokatzen zutenak ziren. Herrian gaindi burbuila baten barnean baleude bezala zebiltzan bidaiari atzerritarrak ziren, hango biztanleekin inolako harremanik nahi ez zutenak; hangoek, berriz, eskuratu ezinezko osagaitzak zeuzkaten, negozio bidaia bat egiten ari diren estralurtarrak izango balira bezala. 

MENDIETARANTZ. Gugan dolarraren ikurra baino ikusten ez zutenengandik ihes egin nahian, diru pixka bat eskaini genien bi mutil gazteri, bide-erakusle lanetan aritzeko eta inguruko mendiak hobeto ezagutzeko. Halabeharrez, azoka eguna zen hura, eta, mendietan behera, jendea besterik ez zetorren bere produktuak saltzera. Hango irudi ohiko bat da bizkar gainean zuhaitz adaxka sorta handi bat bizkarrean duela hiru orduz garraioan dabilen emakumearena. Tamalez, ohiko irudi hori errepikatu egiten da; azokan egurrik saldu ezean, bide beretik abiatuko baita atzera emakume bera, bizkarra zamaz lepo; hori bai, herrira iritsi denean baino nekatuago, ziur. 

Mendira igo, eta monje ortodoxo batzuekin topo egin genuen. Une hartan edari berezi bat prestatzen ari ziren herriko plazan, garagardo hartzitua omen zena, eta laster batean eskaini ziguten ilusio osoz. Ez dakit garagardoa edo zer zen hura, baina ez zuen hemengoarekin inongo zerikusirik; gainera, tripetan ikaragarrizko kaltea egin zigun, eta ondorioak ez ziren samurrak izan. Bakardadea zer den ahanzteko, egun osoa edabe hura edaten pasatzen zuten mendiz inguraturik bizi diren monje haiek. 

Egun batzuk mendian pasa ondoren, bazen garaia afarren lurraldean sartzeko; sabanen, gameluen eta kalashnikoven eremua. Kalashnikovak ohiko osagai begitandu zitzaizkigun berehala. Gizonek eta ez horren gizonek jostailu gisa eraman ohi dute, estatus jakin baten ikur gisa, edo ergelkeria moduan, benetako beharrik dutenik ez bainuke esango... 

Ipar-ekialderantz jo genuen, eta Harar herrira iritsi ginen. Etiopia barnean dagoen uhartea da Harar. Hainbat kolorez osaturiko hiri islamiarra da. Karrika estuak eta txantxa eta festa giro handia ikus eta suma zitekeen edonon. Lau egun igaro genituen hango alde zaharreko kaleetan gora eta behera, argazkiak ateratzen eta auzo hartan bizi diren etiopiarrekin solasean. Haietako asko Kuban ikasketak egindakoak ziren, etaikasketak amaitu ostean antzina Abisiniako erreinua zeritzonera itzulitakoak. Une hartan, gaztelania -uharte handian ikasia- berriz ere erabili ahal izateak, ilusio handia egin zien, eta asko nabari zitzaien aurpegieran. 

Etiopia osoko biztanleek chat izeneko landare narkotiko bat kontsumitzen dute. Hausnarkariak dirudite, lau eta zazpi ordu bitarte ematen dituzte belar hura mastekatzen; chat famatu horrek gure jogurt naturalak -marrubizko siroparekin nahasirik- baino efektu txikiagoa eragiten du. 

Ipurdiak pixka bat mugitu eta hegorantz jausi egin genuen, Bale Mountaineko parke nazionalera iritsi arte. 3.000 eta 4.000 metro bitarteko mendiak dira, hobeto esateko. Eguraldi izugarri txarra izan genuen han. 

Parke hartan animalia basatiak ikusteko aukera izan genuen: antilopeak, basurdeak, eta basa, nahi adina lohi! Horrenbeste euri zaparrada artean, erdi ametsetan hasi ginen: eguzkiarekin, garagardo fresko batekin eta paseo lasai eta atsegin batekin amets egin genuen. 

Gure helburua, baina, are eta hegoalderantzago joatea zen, Keniako mugaraino iristea, eta han bizi diren zenbait tribu bisitatzea. Ezagutu nahi genituen tribuak nahikoa famatuak dira, ezpainetan platertxo formako egur zati bat daramatenak, gorputza luma koloredunez janzten dutenak, genitalak gorde edo tapatzen ez dituztenak, gorputza gerrako orbainez josia dutenak -sari gisa-; guztiek ere begirada sakona izan ohi dute. Tribu horiek bizi diren lurretara joateko 4X4 ibilgailu bat izatea ezinbestekoa da, garraio publikorik ez baitago, eta kamiorik ere ia ez baita joaten harantz. 

Halabeharrez, eta zoritxarrez -aitortu beharra dugu-, helmuga bera zuten katalanek eta madrildarrek osaturiko talde batekin topo egin genuen; azken horiek 4x4 ibilgailu bat zuten. Zoritxarrez diot, zeren zapuzti haiekez ziguten utzi beren ibilgailuan sartzen, jakinda bidaia egun oso gutxi gelditzen zitzaizkigula eta lurralde hartara iristeko beste modurik ez genuela. 

Kuriosoena da taldearekin topo egin genuenean, alegia, aurreko gauean, solasean aritu ginela eta behin baino gehiagotan esan zigutela ulerkorra izan behar dela motxila hartuta bakarrik bidaiatzen duenarekin. Baina, azkenean, biharamunean agertu ziguten beren benetako izaera, kartagoarrek gerra garaian erakutsi baino indar handiagoarekin. Lazgarria izan arren, Mendebaldekoak gure artean geurekoiagoak eta insolidarioagoak gara herrialde pobreetako biztanleak haien artean baino. 

BIDAIAKO AZKEN TXANPA. Zorionez, izan genuen Konso herrira iristerik, eta azoka eguna egokitu zitzaigun. Hara joaten dira zenbait tributako kideak produktuak trukatzera, eta haiexek han ikusteko aukera izan genuen. Topaketa eta ustekabeko hark ahoan genuen zapore txarra samurtzeko aukera eman zigun. 

Hurrengo, iparralderanzko bidea hartzea zegokigun, etxera eraman behar gintuen hegazkina hartzeko asmoz. Bide erdian Arba Minchen gelditu ginen; bi laku handiren artean gizakiak sortutako herri lasaia da hura, eta aintzira haietan abere basati anitzekin topo egin genuen: hipopotamoak, zebrak, gazelak, sugeak, pelikanoak eta krokodiloak. 

Krokodiloak aurkitzeko era nahiko harrigarria izan zen: parke nazionalean gaindi paseatzen ari ginela, eguzkiak indar handiz jotzen zuenez, lakura hurbiltzea erabaki nuen pixka bat freskatzera. Bustitzen ari nintzela, nire bidelagunak garrasi egin zidan, ustekabeko zenbait gonbidatu oso metro gutxira begira nituela abisatzeko. Eta era maitagarri horretan topo egin nuen, bizian lehengo aldiz, krokodiloekin. 

Hiriburura heltzeko azken garraioa hartu baino lehen -Afrikako merkaturik handiena Etiopiako hiribuan egiten da-, Awasa herrian gelditu ginen. Han, berriz ere eta azkeneko aldiz, enborrez eginiko anda batean hilak -beztiturik eta oihal batez estalirik- kaleetan barrena nola garraiatzen zituzten ikusi genuen. 

Buruenik, azken bidaia, autobusez egitekoa. Hiru ordukoa izan behar zuen; baina hango agintaritzako ordezkarien geldiuneak kontuan hartuta, ia seikoa izan zen. 

Ondoren datorrena ohikoa da: zenbait opari erosi, motxila berriz ere egin, arropa garbia jantzi, bagajea fakturatu, siesta on bat egin, hegaldian eskaintzen duten guztia jan, etxean lurreratu, azken hilabetean bizitakoa burmuineko txoko baten gorde eta sortu zinen guneko bizitzan jartzen hasi arreta. Orain, aldiz, polita zera da, noizean behin, bizitako hura berriz ere gogora ekartzea, eta ez sekula ahanztea mundu honen barnean beste anitz ere badaudela. 

JAKINGARRIAK 

Nola iritsi: Lufthansa konpainiak astero hegaldi bat baino gehiago eskaintzen du Addis Abebara. Bilbotik Frankfurtera eta handik Addis Abebara Alexandriatik zehar. 

Nola mugitu: 4x4 bat alokatzeko aukera izateaz gain, autobus publikoak oso ondo dabiltza. Bestalde, diru kopuru bategatik, atzealdean eta salgaiekin batera pertsonak ere eramaten dituzte salgaiak garraiatzen dituzten kamioiek; oso garraio arrunta da, eta etiopiarrek anitz erabiltzen dute. Gune jakin batzuetara iristeko, alegia, biztanleak ia inoiz ere joaten ez diren guneetara joateko, ez dago ez garraio publikorik ez eta kamioirik ere; aukera bakarra 4x4 bat alokatzea da. 

Ostatuak: Goi mailako eta maila ertaineko hotelik ia batere ez dago; bertakoek erabiltzen dituzten ostatu xumeetan lo egin behar izaten dute atzerritarrek. Ostatu oso sinpleak baina nahiko txukunak izan ohi dira. Gaueko 5 dolar ordaintzen da logela bakoitza. 

Janaria: Gehien jaten duten jakia Injera izenekoa da. Opil handi bat dela esango genuke, eta opil erdian denetariko janariak jartzen dituzte (barazkiak, oilaskoa, patata, ia jan ezin daitekeen okela...). Opila txokoetatik hautsiz joaten dira, zatiak hartuz, eta otarteko txikiak egiten dituzte plater erdian dagoen janari nahasketarekin. Injera gosaltzen, bazkaltzen eta afaltzen ere jaten dute, horixe baitute (arrozarekin batera) oinarrizko janaria. 

Horrez gain, banana eta ahuakatea nahastuz, irabiaki oso goxoak prestatzen dituzte nonahiko herrixkatan. Injeraz eginiko platerak oso merkeak dira; dolar bakar bat balio dute ia leku gehienetan. Irabakiek, berriz, dolar erdi ere ez dute balio; eta goxoak eta osasuntsuak izateaz gainera, tripa ondo betetzen laguntzen dute. 

